
Scéal, Scéal, Scéal ...

Ba mhaith linn focal buíochais a ghabháil le 
pobal Chois Fharraige as ucht an tacaíocht 
agus cúnamh a thugtar don Fhóram i 
gcónaí. Tá Plean Teanga Chois Fharraige
 á chur i bhfeidhm le trí bliana anuas 
anois agus níl aon amhras ach go bhfuil 
ról suntasach ag muintir na háite sa 
phróiseas sin. Tá muid i gcónaí ag iarraidh a 
chloisteáil uaibh - agus aon mholtaí  atá agaibh a chloisteáil. Ar
scáth a chéile a mhaireann muid, ar ndóigh! 

Scéi l ín í ,  nua íocht  agus  fógra í  as  Cois  Fharra ige .

Nóta ó na hOifigigh Pleanála Teanga



Ar Luan Cásca, 10 Aibreán, beidh ócáid ar bun ag Dumhach na
Leanbh, An Teach Mór, i gcuimhne ar na páistí atá curtha sa
gcillín ar bhruach Loch Lurgan. Tosóidh an ócáid ag 4i.n. Beidh
fáilte roimh an pobal, go speisialta roimh dhaoine a bhfuil
gaolta leo curtha sa gcillín. Daoine atá in ann siúl síos ag an
láthair, iarrtar orthu a gcuid carranna a fhágáil ag an bPoitín
Stil, mar nach bhfuil mórán spáis páirceála thíos ann. Beidh
mionbhus ar fáil ó 3.30i.n. do dhaoine nach mbeadh in ann siúl
síos ag an láthair. Ag an ócáid déarfar an Paidrín agus leagfar
bláthanna ag an gcrois. Beidh ceol á chur ar fáil ag Ceoltóirí Óga
Chois Fharraige. Th'éis na hócáide tugtar cuireadh do dhaoine
tíocht le chéile sa bPoitín Stil, áit a mbeidh sólaistí ar fáil. Tá an
ócáid chuimhneacháin á eagrú ag Coiste Dumhach na Leanbh,
fochoiste de chuid Chumann Forbartha Chois Fharraige agus tá
sé i gceist ócáid bhliantúil a dhéanamh dhó. Tá tacaíocht geallta
ag Comhairle Chontae na Gaillimhe faoin Scéim Tacaíochta
Pobail le cúnamh a thabhairt íoc as costaisí na hócáide.

CUIMHNEACHÁN AG DUMHACH NA
LEANBH



Cuirfidh pobal Chois Fharraige spéis ar leith in eagrán na míosa
seo den iris COMHAR. Tá dhá alt ann mar mheas ar Fheargal Ó
Bearra as Both Chuana sa Spidéal a d’imigh ar shlí na fírinne
díreach roimh Nollaig. “Níl ó Bhoth Chuanna go dtí an Cnocán
Glas ach fad cic asail agus athChadhnach a bhí sa
mBéarrach” a scríobh Diarmuid
Johnson in In Eagmais na gCarad, alt
omóis agus ceana faoina bhuanchara 
Feargal. Leagan de léirmheas a 
céadfhoilsíodh i Tuairisc é Ar Seachrán 
le Suibhne Fheargal Uí Bhéarra atá i 
mír bhreá Mháire Ní Fhinneadha ina
ndéanann sí cur síos ar an gcaoi a 
ndeachaigh Mé Suibhne Fheargail, 
leabhar a áirítear ar shárleabhar na 
mílaoise nua, i bhfeidhm uirthi.

OMÓS DO FHEARGAL

Pictiúr: Seán Ó Mainnín

SCÉAL NA PÁISE
Léireoidh Aisteoirí an Spidéil i gcomhpháirt le Cór na Croise
Naofa Páis ár dTiarna de réir Naomh Eoin i gCill Éinde, séipéal
an Spidéil ar Aoine an Chéasta ag 9.00 i.n. Leagan drámata de
Scéal na Páise le ceol agus focail atá ann a bhfuil os cionn scór
duine páirteach ann. Cur i 
láthair thart ar leathuair an 
chloig a bheas ann atá neamh
spleách ar shearmanais na 
Cásca. Mike P Ó Conaola atá
i mbun an léirithe. Cuirfear 
fáilte roimh chách.



Tá an tOireachtas ag glacadh anois le hiarratais do Chomórtais
Liteartha an Oireachtais 2023. Tá tríocha haon (31) comórtas ar
chlár na bliana seo – cúig déag (15) acu sin dírithe ar
scríbhneoirí fásta agus sé déag (16) dírithe ar scríbhneoirí óga.
Tá réimse leathan seánraí ar an siollabas comórtais: úrscéal;
gearrscéal; ficsean d'fhoghlaimeoirí fásta; prós; filíocht;
iriseoireacht; greannán; agus drámaíocht ina measc. Cuirfear
duaischiste ar fáil do gach comórtas agus níos tábhachtaí fós,
cuirfidh an painéal moltóirí aiseolas luachmhar ar fáil do na
scríbhneoirí ar a gcuid saothar – aiseolas a chabhróidh le
forbairt, bláthú agus scileanna scríbhneoireachta na
scríbhneoirí. Is féidir iarratas a chur isteach ar líne ag an nasc
seo: www.antoireachtas.ie nó is féidir cóip den fhoirm iarratais
a fháil ó Oifig an Oireachtais agus í a sheoladh chuig: Comórtais
Liteartha an Oireachtais 2023, Casla, Conamara, Co. na
Gaillimhe, H91 XP6E. Glacfar le hiarratais go dtí Dé Sathairn 1
Iúil 2023.

COMÓRTAS LITEARTHA AN
OIREACHTAIS



Tá Ollscoil Mhá Nuad ag glacadh le hiarratais anois don chúrsa:
Múineadh na Gaeilge do Dhaoine Fásta. Cúrsa páirtaimseartha, 
 ar líne atá ann agus tá sé oiriúnach dóibh siúd atá ag múineadh
na Gaeilge aon áit ar domhan (múineadh ar líne san áireamh). Tá
sé oiriúnach dóibh siúd nach bhfuil aon taithí teagaisc acu,
dóibh siúd ar bheagán taithí, agus dóibh  siúd atá ag múineadh
na Gaeilge le fada ach atá ag iarraidh cur lena gcuid scileanna -
go mór mór agus iad ag múineadh ar líne  don chéad uair.
Glacfar le hiarratais go dtí Dé  hAoine 26 Bealtaine 2023. Is
féidir níos mó eolais a fháil faoin gcúrsa ag an nasc seo:
http://tinyurl.com/teastas

MÚINEADH NA GAEILGE DO DHAOINE
FÁSTA: OLLSCOIL MHÁ NUAD

Bronnadh gradam aistriúchán na hEorpa ar Mhaitilde Warsop le
gairid, ag searmanas bronnta sa mBruiséal. Ba í Maitilde, atá ag
freastal ar Choláiste Chroí Mhuire, an chéad duine riamh a
bhuaigh an comórtas seo agus í ag aistriú ó Bhéarla go Gaeilge.
Thaistil Maitilde, a clann agus a múinteoir Tríona Uí Mhurchú go
dti an Bhruiséal don ócáid. Bhí deis ag Maitilde castáil ar
aistritheoirí óga as tíortha éagsúla an Aontais Eorpaigh. Chaith
sí am le haistritheoirí sa rannóg Gaeilge sa gCoimisiún freisin
agus chuireadar in iúl do Mhaitilde a mbród agus a ngliondar an
Ghaeilge a fheiceáil ar an ardán idirnáisiúnta seo. Mhol siad
ardchaideán a cuid Gaeilge agus luaigh siad chomh maith an
triúr dalta eile ón scoil ar tugadh ardmholadh dóibh sa
gcomórtas - Hannah Nic Fhlannchadha, Caitríona Nic Mhathúna
agus Róisí Ní Mhuirí. Guíonn muid gach rath ar Mhaitilde agus í
ag tabhairt faoin Ardteist i mbliana.

GRADAM JUVENES TRANSLATORES 
DO MHATILDE!



Tháinig breis 's 30 duine le chéile le gairid le páirt a ghlacadh i
gceardlann le Caroline ó Bhláthanna agus Bronntanais
Charoline le ciseán bláthanna na Cásca a réiteach. Thug
Caroline treoir iontach do na rannpháirtithe maidir le
bláthanna go ginearálta, faoin gcúnamh atá ag teastáil ó
phlandaí agus bláthanna éagsúla agus na bealaí is fearr le
ciseán tarraingteach a chur le chéile. Is ócáid de chuid Fóram
Chois Fharraige um Pleanáil Teanga a bhí ann agus bhain na
rannpháirtithe idir taitneamh agus tairbhe as! Thug chuile
dhuine ciseán álainn abhaile leo ar an oíche. Cuireadh soláistí
blasta ar fáil ó Rúnda, atá lonnaithe sa Spidéal agus cuireadh
seomra breá ar fáil ó Thigh Chualáin. An-oíche a bhí ann agus tá
muid ag súil go mór leis an gcéad cheann eile! 

CEARDLANN: CISEÁN BLÁTHANNA 
NA CÁSCA



CAMPA SPRAOI NA CÁSCA
Bhí oifig An Fhóraim an-ghnóthach an tseachtain seo, le
cuairteoirí againn ar an Luan - Céadaoin le haghaidh Campa
Spraoi na Cásca. Bhí neart spraoi againn ar an gcampa lenár
dteagascóir Patricia - idir cheardaíocht, ealaín,
amhránaíocht, cluichí, bácáil, eolaíocht, siúlóid agus spraoi
cois trá. Thug na gasúir maisiúchán na Cásca abhaile leo,
chomh maith le blaisíní deasa a rinne said féin! Bhí cuairteoir
thar a bheith speisialta againn ar an lá deireanach freisin! 



GAELCHARA 2023
Tá Fóram Chois Fharraige um Pleanáil Teanga sa tóir ar
chainteoirí Gaeilge líofa, nó cainteoirí dúchais, chomh maith
le foghlaimeoirí Gaeilge le páirt a ghlacadh sa chéad bhabhta
eile den scéim Gaelchara. Is éard atá i gceist leis an scéim ná
go gcuirtear cainteoir dúchais/líofa le chéile le foghlaimeoir -
casann an bheirt le chéile, ar bhonn sóisialta, go rialta leis an
nGaeilge a labhairt. Tugann an scéim deis d'fhoghlaimeoirí
níos mó Gaeilge a úsáid, agus a fhoghlaim. Tugann an scéim
deis do chainteoirí líofa/dúchais na scileanna teanga atá acu,
chomh maith leis an saibhreas teanga atá acu a chur ar
aghaidh go duine éigin eile, atá ag cur futhu sa bpobal. Iarrtar
ar an bpéire casadh le chéile go rialta thar trí mhí, nó ar feadh
30 uair an chloig - cibe sprioc a bhaintear amach ar dtús! Ag
deireadh na scéime, cuirtear €250 an duine ar fáil don
fhoghlaimeoir agus don chainteoir dúchais/líofa. Chomh
maith le sin, tagann na 'Gaelchairde' uilig le chéile ag deireadh
na scéime leis an obair agus éacht atá bainte amach acu a
cheiliúradh ar bhonn sóisialta. Bronnfar teastais ar na
rannpháirtithe ag an ócáid freisin. Is féidir clárú don scéim
leat féin - mar fhoghlaimeoir nó mar 'mheantóir', nó is féidir
clárú le chéile, mar phéire. An t-aon choinníoll a bhaineann
leis an scéim ná nach bhfuil aon ghaol fola nó pósta idir an
bheirt. Ba bhreá linn cloisteáil ó chainteoirí líofa, chainteoirí
dúchais agus foghlaimeoirí le páirt a ghlacadh sa scéim i
mbliana. Go dtí seo tá dhá scór duine 'théis an scéim a
dhéanamh linn agus aiseolas thar a bheith dearfach faighte
againn uathu - agus roinnt cairde nua déanta fiú! Is féidir
tuilleadh eolais a fháil, nó clárú don scéim ach teagmháil a
dhéanamh le Katie ag optchoisfharraige@gmail.com nó 083
010 6294 





Tá Comórtas Scileanna Gairme AIB á reáchtáil faoi láthair. Is
comórtas de chuid 'SaolOibre' atá ann, le tacaíocht ó COGG
agus AIB. Tá an comórtas dírithe ar dhaltaí na hidirbhliana,
Bliain 5 agus Bliain 6, atá tréimhse taithí oibre déanta acu. Is í
aidhm an chomórtais ná deis a thabhairt do dhaltaí léargas
agus cur síos a thabhairt ar an tréimhse taithí oibre a rinne
siad - is féidir cuntas scríofa nó físe a chur le chéile. Don
chomórtas seo, déanann scoláirí machnamh ar na scileanna a
d’fhorbair siad i rith a dtaithí oibre, míníonn siad conas a
chabhróidh na scileanna sin leo ina gcuid gairmeacha amach
anseo agus tugtar deis iontach do scoláirí machnamh a
dhéanamh ar bhuntáiste na Gaeilge sa saol oibre. Tá
duaiseanna iontacha le buachan ag na scoláirí – ina measc,
ríomhaire glúine MacBook Air, ceamara GoPro agus a lán eile. 
Anuas air sin, tá €1,000 ar fáil do scoileanna dá gclár scoile –
(Treoir/Idirbhliain/Ardteist Fheidhmeach nó Gairmchlár na
hArdteiste). Tá gach eolas ar fáil ó saoloibre.ie agus
www.cogg.ie Is féidir breis eolais a fháil faoin gcóras iarratais 
 anseo: https://cc.careersportal.ie/pdfs/competition/irish-
ty.pdf Glacfar le hiarratais go dtí 20 Aibreán. 

COMÓRTAS SCILEANNA GAIRME

http://saoloibre.ie/
http://www.cogg.ie/
https://cc.careersportal.ie/pdfs/competition/irish-ty.pdf




OSCAILT OIFIGIÚIL:
SEOMRA NA GCEADFAÍ @ ITT

Osclófar Seomra na gCeadfaí ag an ITT ar an Domhnach 16
Aibreán @ 11:45 Beidh neart spraoi ar an lá chomh maith le ceol
iontach agus cuirfear soláistí ar fáil chomh maith. Ócáid don
theaghlach uilig a bheas ann. Fáilte roimh chách!



SPRAOI NA CÁSCA:
AÍSEANNA & ACMHAINNÍ Ó

GHAELOIDEACHAS
Tá áiseanna agus acmhainní iontacha réitithe ag Gaeloideachas
don Cháisc, idir dhánta, urnaithe, sheanfhocla, cháipéisí,
leabhra agus fhíseáin. Tá roinnt moltaí déanta ag
Gaeloideachas freisin maidir le leabhair atá feilíúnach don am 
 seo den bhliain, agus iad leagtha amach ó thaobh aois de.
Tugann na scéalta agus na hamhráin léargas iontach do ghasúir
ar an gCáisc chomh maith le neart spraoi agus cruthaitheachta.
Is féidir teacht ar na háiseanna seo ar shuíomh idirlín  
na heagraíochta, ag an nasc seo:
https://gaeloideachas.ie/document/an-chaisc-agus-
laethanta-saoire-na-casca/?lang=ga





SEISIÚN AMHRÁNAÍOCHTA 
NA BHFORBACHA

Beidh seisiún amhránaíochta (gan tionlacan) ar siúl Tigh
Phádraicín, sna Forbacha ar an Domhnach 16 Aibreán. Cuirfear
tús leis an seisiún @ 8i.n. Chas amhránaithe le chéile Tigh
Phádraicín le dhá mhí anuas le taitneamh a bhaint as an
amhránaíocht agus an comhluadar freisin, ar ndóigh!
Cuirfear soláistí ar fáil ar an oíche, buíochas le 
tacaíocht ó Fhóram Chois Fharraige um Pleanáil
Teanga. Fáilte roimh chách 's ná bíodh faitíos ar 
éinne an scéal a scaipeadh! 

Tá seó faisin á reáchtáil ag Comharchumann Sailearna ar an
Aoine 28 Aibreán i Sheanscoil Sailearna. Éadaí ón siopa Scéal
Eile a bheás á thaispeáint ag mainicíní áitiúla, ar aon oíche.
'Sí Máire Bríd Ní Chualáin a bheas ina bhean an tí ar an oíche.
Cuirfear tús leis an spóirt 's spraoi @ 8i.n. Is féidir 
ticéad a cheannach ar €5 - caithfear
spás a chur in áirithe, ach ticéad a 
cheannach, roimhré. Is féidir 
teagmháil a dhéanamh le Yvonne ag 
091 399 199 le tuilleadh eolais a 
fháil. Oíche shóisialta a bheas ann, 
cuirfear sóláistí ar fáil agus beidh 
crannchur homh maith! 
Scaip an scéal!

SEÓ FAISIN 
AG SEANSCOIL SAILEARNA



Tá an ITT/An Crann Taca in Indreabhán, Co. na Gaillimhe ag
lorg iarratas faoi láthair do phost páirtaimseartha mar oibrí
cistine. Beidh an té a éiríonn leo ag obair idir 10.30 agus
14.30 Luan go hAoine ar €13.50 san uair. Tá scileanna
maithe cócaireachta chomh maith le Gaeilge líofa
riachtanach don phost. Fáiltíonn An ITT roimh iarratais ar
phostanna lánaimseartha agus páirtaimseartha mar oibrithe
luathbhlianta freisin. Tá tuilleadh
eolais ar fáil ó 091-593132  nó ar a 
suíomh: www.ancranntaca.word
press.com nó má tá breis eolais
ag teastáil is féidir teagmháil a 
dhéanamh leis an eagraíocht 
ag ittancranntaca@gmail.com

FOLÚNTAS AG AN ITT

GLANADH SUAS IN INDREABHÁN
Tá sé socraithe ag Fochoiste Timpeallachta Chumann
Forbartha Chois Fharraige an 'Glanadh Suas' bliantúil a
eagrú ar an Satharn, 22 Aibreán, i gceantar Indreabháin. Tá
sé i gceist brúscar a bhailiú ó na bóithríní sa gceantar agus ar
an gcladach. Tabharfar an bruscar chomh fada le suíomh
lárnach, le gur féidir le Comhairle Chontae na Gaillimhe an
bruscar a thabhairt chun bealaigh. Mar is gnáth, cuirfear
láimhíní agus málaí dubha ar fáil do na daoine a bheas ag
bailiú ar an lá. Cuirfear sólaistí ar fáil tar éis an bhailiú a
bheith déanta. Beidh níos mó eolais faoin 'nGlanadh Suas' i
Nótaí Chois Fharraige agus i Scéal, Scéal, Scéal...an
tseachtain seo chugainn.

http://www.ancranntaca.wordpress.com/
http://www.ancranntaca.wordpress.com/
mailto:ittancranntaca@gmail.com



